
Нэг.Тогтоолын төсөл боловсруулах үндэслэл, шаардлага  

1.1.Хууль зүйн үндэслэл 

Монгол Улсын Үндсэн хуулийн Хорин тавдугаар зүйлийн 1 дэх хэсгийн 7 дахь заалтад “Хөгжлийн бодлого, төлөвлөлт тогтвортой байна.” гэж заасан.

Хөгжлийн бодлого, төлөвлөлт, түүний удирдлагын тухай хуулийн 4 дүгээр зүйлийн 4.1.5 дахь заалтад “Хөгжлийн зорилтот хөтөлбөр гэж Монгол Улсын урт хугацааны хөгжлийн бодлогод тусгагдсан тодорхой зорилт, арга хэмжээг улсын хэмжээнд хэрэгжүүлэхээр салбар, салбар хоорондын болон бүс, орон нутгийн онцлогт нийцсэн, нөөцөд суурилсан, санхүүгийн эх үүсвэрээр баталгаажсан үйл ажиллагаа, тоон болон чанарын шалгуур үзүүлэлтийг тусгасан дунд хугацааны бодлогын баримт бичгийг” гэж, мөн хуулийн 9 дүгээр зүйлийн 9.2.2 дахь заалтад энэ хуулийн 4.1.5-д заасан баримт бичгийг Засгийн газрын өргөн мэдүүлснээр Монгол Улсын Үндсэн хуулийн Зургадугаар зүйлийн 2 дахь хэсэг, Хорин тавдугаар зүйлийн 1 дэх хэсгийн 7-д заасныг тус тус баримтлан Улсын Их Хурал батлахаар заасан. 

1.2.Практик шаардлага  

Хөгжлийн бодлого, төлөвлөлт, түүний удирдлагын тухай хуулийн шинэчилсэн найруулга нь Монгол Улсын урт, дунд, богино хугацааны хөгжлийн бодлого, төлөвлөлт, тэдгээрийн уялдаа, хоорондын нийцлийг хангаж, түүнийг боловсруулан батлах тогтолцоог бэхжүүлэхэд чухал ач холбогдолтой юм.  

Монгол Улсын Их Хурлын 2020 оны 52 дугаар тогтоолоор “Алсын хараа-2050” Монгол Улсын урт хугацааны хөгжлийн бодлогыг баталсан. Уг хөгжлийн бодлогын баримт бичиг нь Монгол Улсын ирээдүйн 30 жилийн хөгжлийг тодорхойлсон, Монголын эзэнт гүрний түүх, нүүдэлчин соёл иргэншил, үндэсний давтагдашгүй онцлогт суурилж, дэлхийн хөгжлийн дэвшилтэт үзэл баримтлалтай хослуулсан “Монгол хөгжлийн загвар” юм. 

“Алсын хараа-2050” хөгжлийн бодлого нь 2030, 2040, 2050 он хүртэл 3 үе шаттайгаар хэрэгжих бөгөөд эхний үе шатны 2030 онд хүрэх үр дүнг хангахад чиглэсэн дунд хугацааны Хөгжлийн зорилтот хөтөлбөрийг боловсруулахыг Улсын Их Хурлаас Засгийн газарт үүрэг болгосон. “Хөгжлийн бодлого, төлөвлөлт, түүний удирдлагын тухай хуулийн хэрэгжилтийг хангуулах талаар Монгол Улсын Засгийн газарт чиглэл өгөх тухай”  Монгол Улсын Их Хурлын 2021 оны 10 дугаар тогтоолоор Засгийн газарт өгсөн чиглэлийн дагуу хүчин төгөлдөр мөрдөгдөж байгаа урт, дунд, богино хугацааны хөгжлийн бодлого, төлөвлөлтийн баримт бичигт дүн шинжилгээ хийж, үе шаттайгаар хуульд нийцүүлэх арга хэмжээг авсан. 

Монгол Улсын урт хугацааны хөгжлийн бодлогын баримт бичгийг хэрэгжүүлэхэд чиглэсэн зорилго, зорилт, санхүүгийн эх үүсвэр, үйл ажиллагаа, тоон болон чанарын шалгуур үзүүлэлт бүхий Хөгжлийн зорилтот хөтөлбөрүүд байх бөгөөд Хөгжлийн бодлого, төлөвлөлт, түүний удирдлагын тухай хуульд дараах 7 зорилтот хөтөлбөрийг боловсруулахаар заасан. Үүнд:

1.хүний хөгжлийн зорилтот хөтөлбөр;
2.нийгмийн хөгжлийн зорилтот хөтөлбөр;
3.эдийн засгийн болон дэд бүтцийн хөгжлийн зорилтот хөтөлбөр;
4.байгаль орчны зорилтот хөтөлбөр;
5.засаглалын зорилтот хөтөлбөр;
6.бүсийн хөгжлийн зорилтот хөтөлбөр;
7.үндэсний өрсөлдөх чадварыг нэмэгдүүлэх зорилтот хөтөлбөр.

Үүнээс Эдийн засгийн болон дэд бүтцийн хөгжлийн зорилтот хөтөлбөр нь Монгол Улсын Их Хурлын 2021 оны 106 дугаар тогтоолоор баталсан “Шинэ сэргэлтийн бодлого”-д бүрэн тусгагдсан болно. Энэ нь эдийн засаг, дэд бүтцийн салбарын хөгжлийн хязгаарлагч хүчин зүйлүүдийг тодорхойлж, шийдвэрлэхээр зорьсон эхний зорилтот хөтөлбөр нь болно. 

Хоёр.Тогтоолын төслийн зорилго, ерөнхий бүтэц, зохицуулах харилцаа, хамрах хүрээ  

Тогтоолын төсөл нь 5 заалттай байх бөгөөд тогтоолын төслийн 1 дэх заалтаар Хөгжлийн зорилтот хөтөлбөрийг хавсралтаар батлах, 2 дахь заалтаар хөтөлбөрийн хэрэгжилтийг хангаж ажиллахыг даалгах, 3 дахь заалтаар Хөгжлийн бодлого, төлөвлөлт, түүний удирдлагын тухай хуулийн хэрэгжилтийг хангах, 4 дэх заалтаар шалгуур үзүүлэлт бүрэн тодорхойлох, 5 дахь заалтаар тогтоолыг дагаж мөрдөх хугацааны талаар тус тус тусгана.  

Тогтоолын хавсралтаар батлах Хөгжлийн зорилтот хөтөлбөр нь 6 хөгжлийн зорилтот хөтөлбөртэй байхаар боловсруулах бөгөөд төслийн 1 дүгээр хавсралтаар Хүний хөгжлийн зорилтот хөтөлбөрийг, 2 дугаар хавсралтаар Нийгмийн хөгжлийн зорилтот хөтөлбөрийг, 3 дугаар хавсралтаар Байгаль орчны зорилтот хөтөлбөрийг, 4 дүгээр хавсралтаар Засаглалын зорилтот хөтөлбөрийг, 5 дугаар хавсралтаар Бүсийн хөгжлийн зорилтот хөтөлбөрийг, 6 дугаар хавсралтаар Үндэсний өрсөлдөх чадварыг нэмэгдүүлэх зорилтот хөтөлбөрийг тус тус батална. 

Хүний хөгжлийн зорилтот хөтөлбөрт үндэсний нэгдмэл үнэт зүйлээ эрхэмлэн дээдэлсэн, эх оронч, ёс суртахуунтай иргэнийг төлөвшүүлэх, хүн амд эрүүл амьдралын хэв маягийг төлөвшүүлж, өвчлөл нас баралтыг бууруулах, боловсрол болон хөдөлмөрийн зах зээлийн нийцийг сайжруулах,  боловсролын үйлчилгээний тэгш хүртээмжийг нэмэгдүүлэхэд чиглэсэн зорилгыг тус тус тусган боловсруулна.

Нийгмийн хөгжлийн зорилтот хөтөлбөрт хүн амын тогтвортой өсөлт, зохистой бүтцийг бүрдүүлэх, хүнд ээлтэй, аюулгүй амьдрах орчныг бүрдүүлэх, хүнсний аюулгүй байдлыг сайжруулах, гэр бүлийн эрүүл, тогтвортой байдлыг дээшлүүлэх, зохистой хөдөлмөр эрхлэлтийг нэмэгдүүлэх, нийгмийн хамгааллын тогтолцоог шинэчилж, үр ашгийг сайжруулахад чиглэсэн зорилгыг тусган боловсруулна.

Байгаль орчны зорилтот хөтөлбөрт анхдагч экосистемийн тэнцвэрт байдлыг хадгалж, үр өгөөжийг нэмэгдүүлэх, байгалийн нөөц баялгийг нөхөн сэргээж, хомсдолыг бууруулан зохистой ашиглалтыг бий болгох, усны нөөцийг хамгаалж, хэмнэлттэй, үр ашигтай хэрэглээг нэмэгдүүлэх, агаар, ус, хөрсний бохирдлыг бууруулах, уур амьсгалын өөрчлөлтийг сааруулах, дасан зохицох олон улсын хүчин чармайлтад хувь нэмэр оруулах зэрэг зорилгыг дэвшүүлэн боловсруулна.

Засаглалын зорилтот хөтөлбөрт төрийн эрх мэдэл хуваарилалт, хяналт тэнцлийг хангах, эрх зүйт төрийг төлөвшүүлж, хүний эрхийн баталгааг хангах, мэргэшсэн төрийн албыг төлөвшүүлж, төрийн бүтээмжийг дээшлүүлэх, үндэсний шударга ёсны тогтолцоог бэхжүүлэх замаар авлига, албан тушаалын гэмт хэргийг бууруулах, төрөөс иргэний нийгмийн хөгжил, хамтын ажиллагаа, оролцоог хангахад чиглэсэн зорилгыг тусгана.

Бүсийн хөгжлийн зорилтот хөтөлбөрт нутаг дэвсгэрийн зохион байгуулалтыг оновчтой болгох, бүс нутгийн эдийн засгийн чадавхыг нэмэгдүүлэх, бүс нутаг чөлөөт бүсүүдийн дэд бүтцийн тогтолцоог сайжруулах, Улаанбаатар хотын суурьшлын бүс үйлдвэрлэл инженерийн дэд бүтцийг шинэчлэн хөгжүүлэхэд чиглэсэн зорилгыг тусган боловсруулна.

Үндэсний өрсөлдөх чадварыг нэмэгдүүлэх зорилтот хөтөлбөрт макро эдийн засгийн тогтвортой байдлыг хангах, бизнесийн орчныг сайжруулах, эдийн засгийг төрөлжүүлж, өрсөлдөх чадварыг нэмэгдүүлэх, шинжлэх ухаан, технологийг хөгжүүлж, үр ашигтай үндэсний инновацын тогтолцоог бүрдүүлэхэд чиглэсэн зорилгыг тус тус дэвшүүлж боловсруулна.

Гурав.Тогтоолын төсөл батлагдсаны дараа үүсч болох нийгэм, эдийн засаг, хууль зүйн үр дагавар  

Тогтоолын төсөл батлагдсанаар “Алсын хараа-2050” Монгол Улсын урт хугацааны хөгжлийн бодлогыг хэрэгжүүлэх 1 дүгээр үе шатанд туссан зорилго, зорилт, үйл ажиллагаа болон хөгжлийн зорилтот хөтөлбөрт тусгагдсан зорилго, зорилт, үйл ажиллагаа хэрэгжих хууль, эрх зүйн үндэслэл болон нийгэм, эдийн засгийн бодит нөхцөл бүрдэнэ.  

Эдгээр зорилтот хөтөлбөрт өнгөрсөн хугацаанд салбар бүрт салангид байдлаар тодорхойлон, хэрэгжүүлж ирсэн 500 гаруй хөгжлийн бодлогыг нэгтгэсэн нь салбар хоорондын уялдаа хангагдаж, төрийн бодлого бүрэн хэрэгжих, салбарын үйл ажиллагаа хөгжлийн нэгдмэл үр дүнд чиглэх боломжийг бүрдүүлэх юм. Ингэснээр Хөгжлийн бодлого, төлөвлөлт, түүний удирдлагын тухай хууль, холбогдох бусад хууль тогтоомжийг хэрэгжүүлэхэд тулгарах зөрчил, хийдэл арилж, хуулийг хэрэгжүүлэхэд тулгамдаж буй сөрөг үр дагавар арилна.  

Хөгжлийн зорилтот хөтөлбөрүүд хэрэгжсэнээр 2030 он гэхэд Монгол Улсын нийгэм, эдийн засаг, байгаль орчин, засаглалын үзүүлэлтүүд дээшилнэ гэж үзэж байна. Тухайлбал, эдийн засгийн жилийн дундаж өсөлтийг 6 хувьд, хүний хөгжлийн индексийг 0.74-өөс 0.85, дундаж наслалтыг 70.2-оос 78 болгож нэмэгдүүлэх, ядуурлын түвшнийг 28.4-өөс 15 хувь болгож бууруулах, Засаглалын үр нөлөөг 45.7 хувиас 71.9 нэгж болгон өсгөх, үндэсний өрсөлдөх чадварын индексээр дэлхийд эзлэх эрэмбийг 20 байраар урагшлуулж, 82 дугаарт оруулах замаар бүтээмжийг нэмэгдүүлнэ. Түүнчлэн, өвчлөлөөс шалтгаалсан нас баралтын түвшинг бууруулах, хүнс, эмийн хангамжийн найдвартай, аюулгүй байдлыг дээшлүүлэх, орчны бохирдлыг бууруулахаар нөхцөлийг бүрдүүлэх ач холбогдолтой.

Дөрөв.Тогтоолын төсөл нь Монгол Улсын Үндсэн хууль болон бусад хуультай уялдсан байдал, түүнийг хэрэгжүүлэх зорилгоор цаашид шинээр боловсруулах буюу нэмэлт, өөрчлөлт оруулах, хүчингүй болгох хуулийн талаарх санал  

Тогтоолын төслийг Монгол Улсын Үндсэн хууль, бусад хууль тогтоомжид нийцүүлэн боловсруулах бөгөөд тогтоолын төсөлтэй холбогдуулан  боловсруулах хууль тогтоомжийн төсөл байхгүй болно.

